Սեպտեմբերի ֆլեշմոբի խնդիրների լուծումներ
Առաջին մակարդակ

1․ Երեք կարմիր և մեկ սև ուլունքները  քանի՞ ձևով կարող ենք թելի վրա շարել:

երեխեքի հետ նկարելով,խաղալով կլուծեմ այս խնդիրը։

1.Կարմիր,կարմիր,կարմիր,սև

2.Կ,կ,ս,կ

3.Կ,ս,կ,կ

4.Ս,կ,կ,կ

Հռիփսիմե Առաքելյան

Սովորողների մի խումբը խնդիրը նկարեցինք Paint նկարչական ծրագրով, սկզբում 

1. սև, կարմիր, կարմիր, կարմիր

2. կարմիր սև, կարմր, կարմիր

3. կարմիր, կարմիր, սև, կարմիր

4. կարմիր, կարմիր, կարմիր, սև
Սովորողների մյուս խումբն էլ գունավոր թղթերով շրջաններ կտրեց ու սկսեցին էդպես խաղալով, դասավորել: 

Աշխեն Թադևոսյան

Առաջին դասարանի սովորողները խնդիրը նկարեցին Paint նկարչական ծրագրով։ 

Առաջին՝ երեք կարմիր և մեկ սև

Երկրոդ՝ մեկ սև և երեք կարմիր

Երրորդ՝ երկու կարմիր, մեկ սև, մեկ կարմիր

Չորրորդ՝ մեկ կարմիր, մեկ սև, երկու կարմիր։

Աշխատանքի ընթացքը շատ հետաքրքիր էր, սովորողները տարբեր ձևերով փորձում էին դասավորել ուլունքները։ Ժամանակ առ ժամանակ կարիք էր լինում հիշեցնելու, որ ուլունքները երեք կարմիր և մեկ սև են /ոգևորությունից ուզում էին նաև տարբեր գույներով ներկել ուլունքները/։

Խնդիրը փորձել ենք լուծել նաև երեք կարմիր և մեկ սև կոճակներով

Կարինե Մամիկոնյան

Անահիտ Հարությունյան
Դասարանում կկարդանք և կքննարկենք խնդիրը 2 տարբերակով։ Առաջին տարբերակ
Սովորողները ուլունքներ և թելեր կունենան,խնդրի քննարկումից հետո, գործնական տարբերակով կլուծենք խնդիրը,  թելերի վրա հերթով կշարենք  ուլունքները։
Սև, կարմիր, կարմիր, կարմիր,
Կարմիր, սև, կարմիր, կարմիր,
Կարմիր,կարմիր, սև, կարմիր
կարմիր, կարմիր, կարմիր, սև
Կգտնենք, որ կունենանք ուլունքները շարելու 4 տարբերակ, եթե թելի ծայրերը բաց են։
Մյուս լուծման տարբերակը Paint նկարչական ծրագրով, սովորողների հետ կնկարենք ուլունքները թելի վրա, այս տարբերակով կզարգանա սովորողների մոտ մեդիագործիքին տիրապետելու հմտությունը,  տրամաբանելու կարողությունը։

4 տարբերակ, եթե բաց են թելի ծայրերը, 3՝ եթե փակ են։

Լուսինե Հակոբյան

Սաթեն Քարաջյան

Պատասխան՝ 4, եթե թելի ծայրերը բաց են, 3, եթե թելի ծայրերը փակ են։

2․  Ոզնին և սկյուռը  ձմեռվա համար սունկ էին հավաքում, ընդ որում, ամեն մեկն իր պարանի վրայից (տե՛ս նկարը):  Յուրաքանչյուրը քանի՞ սունկ հավաքեց:

Ուզում եմ նշել, որ երեխաները նմանատիպ խնդիրները շատ հաճույքով են կատարում։ Դժվարություն չեն ունենում լուծման ընթացքում։ 

Հաշվեցին սկյուռի պարանի ուղղությամբ սնկերի քանակը և ստացան ՝ 10 սունկ, այնուհետև ոզնու պարանի ուղղությամբ՝ 8 սունկ։

 Այս խնդիրը լուծելուց հետո սովորողները Paint  նկարչական ծրագրով կազմեցին նմանատիպ այլ խնդիրներ՝ սնկերի տեղում դնելով խնձորներ, ծաղիկներ և այլն։  Այնուհետև ուղարկեցին մեկը մյուսին։ Կտեղադրեն նաև իրենց բլոգներում։ 

Լենա Վարդանյան

Սովորողների հետ որոշեցինք հաշվելը սկսել սկյուռի պարանից։ Վերցրեցինք կարմիր մատիտ և թելի մի ծայրից մյուսը հանդիպած բոլոր սունկերը կարմրացրեցինք։ Արդյունքում հաշվելն ավելի հեշտացավ` 10 սունկ սկյուռի պարանին, 8 սունկ ոզնու։

Տաթև Թամազյան

Նկարը տեղադրեցինք Paint նկարչական ծրագրում և օգտագործելով մատիտ գործիքը, գույներով ընդգծեցինք յուրաքանչյուրի պարանը։ Այդպես ավելի տեսանելի դարձավ և' ոզնու պարանը, և' սկյուռի։ Սկզբում անցանք ոզնու պարանով և հաշվեցինք սնկերը, որն ընդգծել էինք կանաչ գույնով։ Այնուհետև հաշվեցինք սկյուռինը՝ կարմիր գույնով ընդգծած։ Պարզեցինք , որ ոզնին հավաքել է 8, իսկ սկյուռը՝ 10 🍄։

Սաթենիկ Սիմոնյան

Անահիտ Հարությունյան
Սովորողների հետ խաղացինք այս խնդիրը: Մեկը եղավ ոզնին, մյուսը ՝ սկուռը: Ոզնին կերավ 8 սունկ' սկյուռը՝ 10:

Մարի Միքայելյան

Պատասխան՝ սկյուռը՝ 10, ոզնին՝ 8

3․ Արմանը ճիշտ լուծեց 2 խնդիր, Հայկը՝ 3, իսկ Լիլին՝ 5 խնդիր: Յուրաքանչյուր ճիշտ լուծած խնդրի համար նրանք ստացան նույն քանակի կոնֆետներ: Երեխաները միասին հավաքեցին 20 կոնֆետ: Քանի՞ կոնֆետ ստացավ նրանցից յուրաքանչյուրը:
Անահիտ Հարությունյան
Խնդրին ծանոթանալուց հետո սովորողները առաջարկեցին լուծել հետևյալ կերպ․ յուրաքանչյուր մասնակցի ամեն լուծած խնդրի դիմաց տալ մեկ կոնֆետ, հետո երկու կոնֆետ և այդպես ամեն անգամ մեկ կոնֆետ ավել տալ, մինչև կստանանք 20։ 1 կոնֆետ տալով չստացվեց և հենց հաջորդ քայլին՝ տալով յուրաքանչյուրին երկու կոնֆետ, ստացանք ճիշտ պատասխանը՝ 2x2+3x2+5x2=20

Անահիտ Մելքոնյան

Նախ 20 կոնֆետները կբաժանենք երկու խմբի՝ 

10-ական: Սկզբում սեղանին կդնենք 10-ական կոնֆետ և երեք սովորողի կհանձնարարենք իրենց լուծած խնդիրների քանակին համապատասխան վերցնել 1-ական կոնֆետ առաջին տասնյակից: Այսպես առաջին տասնյակի կոնֆետները վերցնելուց հետո յուրաքանչյուրը կունենա համապատասխանաբար 2, 3 և 5 կոնֆետ,այնուհետև կհանձնարարենք վերցնել ևս 1-ական կոնֆետ 2-րդ տասնյակից յուրաքանչյուր ճիշտ լուծված խնդրի համար և արդյունքում յուրաքանչյուրը կունենա համապատասխանաբար 4, 6 և 10 կոնֆետ:

Սիդոնյա Վիրաբյան

Խնդրին ծանոթանալուց հետո սովորողները միանգամից առաջարկեցին հետևյալը լուծումը:

Սկզբում հաշվեցին, որ 3 երեխաները միասին լուծել են 10 խնդիր (2+3+5): Այդ 10 խնդիրների համար ստացել են 20 կոնֆետ: Հետևաբար՝ յուր. 1 խնդիր լուծելու համար ստացել են 2 կոնֆետ (20:10=2): 

Այստեղից կարելի է հաշվել, որ Արմանը ստացել է 4 կոնֆետ (2*2), Հայկը՝ 6 կոնֆետ (3*2) և Լիլին՝ 10 կոնֆետ (5*2):

Ծաղիկ Գասպարյան

Պատասխան՝ Արմանը՝ 4, Հայկը՝ 6, Լիլին՝ 10։

4․ Ստեփանը 10, 7, 9, 3, 13, 5, 15 թվերը դասավորեց  աճման կարգով։ Ո՞ր թիվը եղավ մեջտեղում:
Թվերը գրել ենք աճման կարգով՝ 3 5 7 9 10 13 15 և տեսել, թե որ թիվն է գտնվում մեջտեղում, այսինքն՝ ո՞ր թիվն է, որի աջ և ձախ կողմերում գտնվող թվերը հավասար քանակ ունեն։
Մարիամ Մանասյան

Դասարանում վերհիշեցինք, թե թվերը ինչպես ենք դասավորում աճման կարգով` փոքրից մեծ:

Գունավոր թղթերը կտրատեցինք քարտերի տեսքով  և վրան  թվերը գրեցինք :

Այնուհետև քարտերը դասավորեցինք աճման կարգով:

Հաշվեցինք, թե քանի հատ քարտ ստացանք` 7 քարտ:

Մեջտեղի քարտը գտնելու համար, աշխատեցինք հետևյալ կերպ.

Քարտերը առանձնացրեցինք`  1 քարտ առջևից, մեկ հատ` հետևից տարբերակով:

Էդպես շարունակելով վերջում մնաց  մեկ քարտ, որն էլ հենց եղավ մեջտեղի քարտը:

Էդպես ստացանք, որ մեջտեղի քարտի վրա գրված է 9 թիվը:

Սրբուհի Ներսիսյան

Առաջին քայլով կարդալ եւ հասկանալ խնդիրը։

Երկրորդ քայլով դասավորել թվերը աճման կարգով ( կարելի է Word-ով կամ Paint -ի էջի մեջ մուտքագրել)

3, 5, 7, 9, 10, 13, 15
Երրորդ քայլով հաշվել, թե քանի թիվ կա թվային շարքում. ստացվեց , որ 7 թիվ կա,

7-ը կենտ թիվ է։

7-ին ամենամոտ զույգ թիվը 6-ն է։ Կիսում ենք այն երկու մասի՝ 3 եւ 3:

Հաշվում ենք երեք թիվ աջից, երեք թիվ՝ ձախից, եւ անվանում մեջտեղում հայտնված թիվը։

Թամար Մարիմյան

Առաջին դասարանի սովորողների հետ խնդիրը քննարկելիս թվերը փոխարինեցինք ավելի փոքրերով.
10, 8 , 6, 5, 1, 2, 9 :

Վերհիշեցինք, թե ինչ էր նշանակում դասավորված լինել աճման կարգով, այնուհետև սկսեցինք դասավորել թվերը փոքրից մեծ։ Սկզբում ընտրեցինք ամենափոքր թիվը և աստիճանաբար մեծացրինք թվերը՝
1, 2, 5, 6, 8, 9, 10 :

Իսկ հետո գտանք մեր կազմած շարքի մեջտեղում գտնվող թիվը՝ հանելով աջից և ձախից մեկական թիվ։
1, 2, 5, 6, 8, 9, 10

 2, 5, 6, 8, 9

5, 6, 8

Պատասխան՝ 6:



Ֆլեշմոբի խնդիրն էլ կարելի է քննարկել նույն եղանակով, թվերը դասավորել աճման կարգով և հաշվել, ընտրել մեջտեղում գտնվող թիվը։


3, 5, 7, 9, 10, 13, 15:

Պատասխան՝ 9: 

Մարիամ Խաչատրյան

Պատասխան՝ 9

5․Քանի՞ տարբեր թվանշաններ կարելի է գրել աստղանիշի փոխարեն, որ ստացված  երկնիշ թիվը մեծ լինի 43-ից:
Կարող ենք տեղադրել  4,5,6, 7, 8, 9 թվանշանները

Օրինակ.  

Եթե 4 թվանշանը տեղադրենք աստղանիշի փոխարեն ,ապա կստանանք 45 ,որը մեծ է 43- ից :

Անահիտ Ավագյան

Քանի որ թիվը 43-ն է, ապա տասնավորը պետք է չորս և ավելի մեծ լինի, միավորը երեքն է, ուստի առաջին թիվը 45։ Հաջորդող երկնիշներն են՝ 55, 65,75, 85,95:

Ընդհանուրը կստանանք 6 երկնիշ թիվ, որոնք մեծ են 43-ից։

Ազնիվ Մանուկյան

Սովորողների հետ սկսեցինք բանավոր  հաշվել 43-ից սկսած, մինչև 100-ը։ Մենք արդեն  գիտենք որոնք են միանիշ, երկնիշ, եռանիշ թվերը։ Դասարանում շատերը հասկացան խնդիրը, այնուհետև paint-ում նկարեցի և տեսանելի եղավ, որ 43-ից բարձր երկնիշ թվերն են՝ 45, 55, 65, 75, 85, 95։
Ստացվեց 6 երկնիշ թիվ։

Գոհար Սմբատյան

Պատասխան՝ 6։
 6․ Արշավի ժամանակ Թեղենիս լեռ բարձրացան երկու անգամ ավելի շատ սովորող, քան Արտենի լեռ: Երբ 8 սովորող էլ միացավ Արտենի լեռ բարձրացողներին, բարձունք հաղթահարողների թիվը հավասարվեց: Քանի՞ սովորող է բարձրացել Թեղենիս:

Խնդիրը կկարդանք սովորողների հետ, կառանձնացնենք կարևոր պայմանները։ 

Առաջին պայմանը՝ Թեղենիս լեռ բարձրացողների թիվը սկզբում երկու անգամ շատ էր Արտենի բարձրացողներից։ Կարող ենք այս պայմանին բավարարող երկու թվեր գրել, որոնցից մեկը մյուսից երկու անգամ ավելի է, մյուսը՝ երկու անգամ քիչ։ Օրինակ՝ 4 և 8, 7 և 14, 11 և 22, 8 և 16։ Այս թվերը գտնելուց հետո, շարունակենք կարդալ խնդրի հաջորդ պայմանը։ Ըստ երկրորդ պայմանջի՝ երբ 8 սովորող ավելանում է Արտենի բարձրացողներին, թիվը հավասարվում է։ Նայում ենք մեր գտած թվերին, այս պահանջը բավարարում է միայն 8 և 16 թվերին, այսինքն՝ 16 սովորող բարձրացել էր Թեղենիս, որը երկու անգամ շատ է Արտենի բարձրացողներից։ 

Առաջին դասարանի սովորողների հետ լուծելիս փոխեցինք թվերը, պայմանները։ Թեղենիս լեռ բարձրացան 2-ով ավելի շատ սովորող , քան Արտենի լեռ։ Երբ երկու սովորող ավելացավ Արտենի բարձրացողներին, բարձունքը հաղթահարողների թիվը հավասարվեց։ Սովորողների հետ քննարկեցինք՝ որ թվերն են, որոնք իրարից 2-ով շատ են կամ 2-ով քիչ։ Բաժանվեցինք խմբերի՝ 2 և 4 սովորողների խմբերի,  1 և 3, 4 և 6, 5 և 7խմբերի։ Որից հետո անցանք մյուս պայմանին։ Որ խմբին միանա երկու սովորող, որ հավասարվեն  խմբերը։ Հաջորդաբար ավելացրինք յուրաքանչյուր խմբին երկու սովորող, հաշվեցինք՝ արդյոք հավասարվում են։ Միայն 2 և 4 սովորողների խմբին միացան երկու սովորող և հավասարվեց երկու խմբի սովորողների թիվը։

Մարգարիտ Հովնանյան

Մենք խաղացինք հետևյալ կերպ(փոխեցինք  խնդիրը, քանի որ դեռ 1-4 թվերի սահմանում ենք աշխատում:)

Սեղանին դրեցինք մատիտի երկու դատարկ տուփ , առաջին տուփում դրեցինք մեկ մատիտ, իսկ երկրորդում` 2 հատ 1մատիտ (այսինքն ` երկու անգամ ավելի): Ես հարցրի, թե ինչպես հավասարեցնենք մատիտների քանակը, երեխեքն արագ կողմնորոշվեցին, որ պետք է մեկ մատիտ ավելացնել առաջին տուփում, որպեսզի առաջին տուփում էլ լինի 2 հատ մեկ մատիտ: Ավելացրինք մատիտը, թվերը հավասարվեցին, այնուհետև երկու մատիտ ավելացրի առաջին տուփում և էլի խնդրեցի, որ հավասարեցնեն: Սովորողները սկզբում մեկ մատիտ դրեցին երկրորդ տուփի մեջ , հետո հաշվեցին և նկատեցին, որ չհավասարվեց մատիտների քանակը` առաջին տուփում 4 մատիտ էր, իսկ երկրորդում`3: Նրանք   մեկն էլ ավելացրին: (Էստեղ խոսեցինք հավասարման մասին, հիշեցինք, որ եթե ուզում ենք   հավասար լինեն, ապա պետք է էնպես անենք, որ   երկու տուփերում էլ  ունենանք  նույն քանակությամբ մատիտներ):

Հետո խնդրեցի, որ իրենք նման խնդիրներ հորինեն: Մեր սովորողներից Արեգը տուփում դրեց 4 մատիտ և  մյուսում ոչ մի, ասաց, որ ընկերները հավասարեցնեն: Դե արագ հասկացան, որ  հավասարեցնելու համար  պետք է նույն քանակով մատիտ դնեն երկրորդ տուփի մեջ:

(Երրոդ դասարանում խնդիրն այլ կերպ կլուծեինք, որովհետև սովորողները գիտեն բազմապատկում- բաժանում, և արագ կկողմնորոշվեին, որ եթե 8 սովորողի բարձրանալուց հետո երկու լեռնագնացների թվերը հավասարվում են, ապա 16 սովորող է բարձրացել: 8-ից երկու անգամ շատը 16-ն է):

Քրիստինե Հովսեփյան

Խնդրին ծանոթանալուց հետո, փորձեցինք խնդիրը  ձևափոխել և խաղալ փոքր թվերով։ Նախ փորձեցինք  հասկացալ, թե ինչ է նշանակում երկու անգամ ավելի։ Սկսեցինք խաղալ․ ես ունեմ մեկ վարունգ, դու երկու անգամ ավելի ՝ կրկնակի շատ, ունեմ երեք խնձոր, իսկ դու երկու անգամ շատ ․․․ այսպես շարունակ։ 

Մելինե Սիմոնյան

Քանի որ Արտենի լեռ բարձրացողների թիվը երկու անգամ պակաս է Թեղենիս լեռ բարձրացողների թվից և երբ Արտենի լեռ բարձրացողներին միանում է ութ սովորող նրանց թիվը հավասարվում է, ուրեմն Արտենի լեռ բարձրանում էին ութ սովորող, իսկ Թեղենիս լեռ՝ 16։
Արմինե Մնացականյան

Պատսխան՝ 16։

7․ Վեց շրջան շարված է եռանկյունու տեսքով (տե՛ս նկարը)։  Նվազագույնը քանի՞ շրջան պետք է տեղաշարժել, որ ստացվի  աջ կողմի նկարը:

Քանի որ իմ 5 տարեկանները շատ են սիրում փայտե երկրաչափական պատկերներով աշխատել, կառանձնացնենք շրջանները: Հետո տպված տարբերակով կտամ առաջադրանքի նկարները, թող մի լա՜վ չարչարվեն, հետո յուրաքանչյուրը կասի, թե քանի քայլով ստացավ երկրորդ պատկերը: Հետո միասին կգնենք ճիշտ պատասխանը՝ նվազագույն 2-ը:

Անահիտ Գրիգորյան

Նախ կրկնեցինք պատկերները՝ եռանկյունի, շրջան...հետո  դասարանում եղած առարկաներով կառուցեցինք  այսպիսի պատկերներ։ Կառուցելուց հետո քանդեցինք ու ստացանք հաջորդ պատկերը։ Արդյունքում սովորեցինք երկրաչափական պատկերները, կառուցեցինք,  նկարեցինք  ու  ստացանք պատասխանը։

Ֆլեշմոբը ուղարկել եմ ծնողներին, փորձել են լուծել, հասկանալ։

Դասարանական խմբով քննարկել ենք, որովհետև մի մասը 2 է ստացել, մյուսը՝ 3։

Ակտիվ, հավես քննարկում է եղել։

Ներքևի ձախը տանում ենք 2-րդ շարքի վերջ՝ աջ, 2-րդ շարքի աջ վերջինն էլ (արդեն մեջտեղինը) 1-ին շարքի աջ

Սեդա Խաչատրյան

Արմինե Գյոնջյան
Նվազագույնը 2 տեղաշարժումով հնարավոր է ստանալ  նշված պատկերը։

Գայանե Թորոսյան

Խնդիրը սովորողների հետ կարդացինք: Սովորողները  Paint նկարչական ծրագրով նկարեցին առաջին նկարը, ներկեցին առաջին նկարի այն երկու շրջանները, որոնք նվազագույնը երկու քայլով պետք է տեղափոխեն, ապա ներկեցին երկրորդ նկարի այդ երկու շրջանները: 

Հասմիկ Ղազարյան

Պատասխան՝ 2։
8․ Կարմիր, ոսկեգույն, կանաչ ձկները  լողում էին երեք տարբեր ջրավազաններում: Կարմիր ձուկը  լողում էր ո՛չ շրջանաձև, ո՛չ էլ եռանկյունաձև ջրավազանում: Ոսկեգույն ձուկը  լողում էր ո՛չ քառակուսի , ո՛չ էլ եռանկյունաձև ջրավազանում: Ո՞ր ջրավազանում էր լողում կանաչ ձուկը:
Ունենք 3 ջրավազան՝ քառակուսի, եռանկյունաձև, շրջանաձև, և ըստ պայմանի՝ կարմիր ձուկը լողում է քառակուսի ջրավազանում, ոսկեգույն ձուկը՝ շրջանաձև ջրավազանում, դե իսկ կանաչն էլ՝ եռանկյունաձև ջրավազանում։

Լիլիթ Սահակյան
Խնդիրը կարդացինք, նկարեցինք ջրավազանները, հետո բացառելու եղանակով գտանք պատասխանը։ Առաջինը գտանք կարմիր ձկան լողավազանը, հետո՝ ոսկեգույնինը, մնաց կանաչ ձկան լողավազանը։ Իմ սովորողները սիրում են նմանատիպ խնդիրներ և առանց քննարկելու էլ արագ գտնում են պատասխանը։
Լուսինե Պետրոսյան Ռ․
Մենք խնդիրը լուծեցինք թղթի վրա նկարելով: Երեք ջրավազանները նկարեցինք ու պահանջները կարդալով ձկներին տեղավորեցինք:

Կանաչ ձուկը տեղավորվեց եռանկյունաձև ջրավազանում:

Էլյա Գրիգորյան
Վերցնում են երեք գույնի մատիտ՝ կարմիր, կանաչ, ոսկեգույն և նկարում ձկնիկներ: Հետո ուշադիր կարդում ենք խնդիրը, որպեսզի հասկանանք՝ ինչպիսի երկրաչափական պատկերներ կան: Խնդիրը կարդալուց հետո պարզ է դառնում, որ կան՝ շրջանաձև, եռանկյունաձև և քառակուսի պատկերներ: Նկարում ենք այդ պատկերները/ջրավազանները/ և նորից կարդում խնդրի պայմանները՝ կարմիր ձուկը  լողում էր ո՛չ շրջանաձև, ո՛չ էլ եռանկյունաձև ջրավազանում, ուրեմն կարմիր ձուկը լողում էր քառակուսի ջրավազանում: Հետո՝ ոսկեգույն ձուկը  լողում էր ո՛չ քառակուսի , ո՛չ էլ եռանկյունաձև ջրավազանում: Ուրեմն ոսկեգույն ձուկը լողում էր շրջանաձև ջրավազանում: Նկարից պարզ է դառնում, որ եռանկյունաձև ջրավազանում էլ լողում էր կանաչ ձուկը:

Անուշ Աթայան

Հարմար է, հատկապես երրորդ դասարանում, կառուցել երկչափ աղյուսակ, որի մի ուղղությամբ կլինեն ձկները, մյուս ուղղությամբ՝ լողավազանները։ Առաջին երկու սյունակներում լրացնենք խնդրի պայմանները, երրորդում կստանանք խնդրի պատասխանը։
	
	կարմիր
	ոսկեգույն
	կանաչ

	Շրջանաձև
	ոչ
	այո
	ոչ

	Եռանկյունաձև
	ոչ
	ոչ
	այո

	Քառակուսաձև
	այո
	ոչ
	ոչ


Գևորգ Հակոբյան

Անահիտ Հարությունյան
Կտրել ենք կարմիր, ոսկեգույն (դեղին), կանաչ ձկներ և երկրաչափական պատկերներ՝ շրջան, եռանկյուն, քառակուսի:

Սեղանի մի կողմում դրել ենք ձկները, մյուս կողմում՝ երկրաչափական  պատկերները:

-Եթե կարմիր ձուկը  լողում էր ո՛չ շրջանաձև, ո՛չ էլ եռանկյունաձև ջրավազանում, նշանակում է ո՞ր ջրավազանում էր լողում:
-Քառակուսի:

- Եթե ոսկեգույն ձուկը  լողում էր ո՛չ քառակուսի , ո՛չ էլ եռանկյունաձև ջրավազանում, ուրեմն  ո՞ր ջրավազանում էր լողում:


-Շրջանաձև:
-Մնաց կանաչ ձուկը: Կանաչ ձուկը ո՞ր ջրավազանում է լողում, ո՞ր ջրավազանը մնաց դատարկ:
-Եռանկյունաձև:

կարմիր ձուկ-քառակուսի ջրավազան

ոսկեգույն ձուկ -շրջանաձև ջրավազան

կանաչ ձուկ-եռանկյունաձև ջրավազան

Լուսինե Պետրոսյան Գ․
Պատասխան՝ եռանկյունաձև։
9․ Կարենը 4 խնձոր ավելի ունի, քան Նանեն: Կարենը  քանի՞ խնձոր պետք է տա Նանեին, որպեսզի ունենան հավասար քանակությամբ խնձորներ:

Կարենը 4 խնձոր ավելի ունի, քան Նանեն: Օրինակ` Կարենն ունի 8 խնձոր: Կարենը 2 խնձոր պետք է տա Նանեին, որպեսզի ունենան հավասար քանակությամբ խնձորներ: Այսինքն յուրաքանյուրը կունենա 6 խնձոր:

Տաթև Սահակյան

Խնդիրը դասարանում կարդալուց հետո այն կդարձնենք կենդանի խաղ։ Կարող ենք խնձորներ ունենալ, չունենալու դեպքում մատիտների, կամ էլ այլ առարկաների օգնությամբ կլուծենք խնդիրը։

Խնդրում ասվում է, որ Կարենն ու Նանեն հավասար քանակով չունեն խնձորներ, հետևաբար կարող ենք Կարենին և Նանեին պայմանական թվով խնձորներ տալ, որպեսզի հավասար քանակի լինի, որից հետո Կարենի մոտ կավելացնենք 4 խնձոր, այնպես, որ խնդրում տրված պահանջին բավարարի։

Խաղի ընթացքում այդ 4 խնձորները կբաժանենք այնպես, որ երկուսի մոտ էլ դրանք հավասար քանակով լինեն։ Քանի որ 4 խնձորը պետք է հավասարապես բաժանենք 2 հոգու միջև, կստացվի, որ Կարենը Նանեին կտա 2 խնձոր։

Կարինե Խառատյան

խնդիրը 5 տարեկաններում կանենք հետևյալ կերպ, օգտագործելով  հեշտ  օրինակ.
Աննային կտանք 4 կոնֆետ, Գոռին ոչ մի կոնֆետ չենք տա։ Պահանջը ` Աննան քանի կոնֆետ պետք է տա Գոռին, որ կոնֆետների քանակները հավասարվեն։ Նախ Աննան Գոռին կտա 1 կոնֆետ, և հաշվելով կտեսնենք, որ Աննայի մոտ մնացել է 3 կոնֆետ, Գոռի մոտ`1  և դրանք իրար հավասար չեն։ Հետո Աննան Գոռին ևս մեկ կոնֆետ կտա, կհաշվենք ու կտեսնենք, որ Աննայի և Գոռի կոնֆետների քանակը հավասարվեցին։ Պատասխան . որպեսզի կոնֆետների քանակները հավասարվեն, Աննան Գոռին պետք է տա 2 կոնֆետ։
Անի Հակոբյան

Սովորողները կարդացին խնդիրը և առանց իմ միջամտության միանգամից բացատրելով լուծեցին՝ Կարենը 4 խնձոր ավելի ունի քան Նանեն, 4-ի կեսը 2-ն է։ Եթե Կարենը իր խնձորների կեսը՝ այսինքն 2-ը տա Նանեին, ապա նրանց խնձորների քանակը կհավասարվի։

Լուսինե Գասպարյան

Անահիտ Հրությունյան
Այս խնդիրը իմ սովորողների համար հեշտ էր։ Նախ կարդացինք և հասկացանք, որ Կարենի ունեցած խնձորները 4-ով ավելի են Նանեի ունեցած խնձորներից։ Որպեսզի խնձորները հավասարվեն, պետք է Կարենի ունեցած ավել խնձորները հավասար կիսենք։ Այդ կարծիքի էին բոլորը։ Այսինքն Կարենը 2 խնձոր պետք է տաՆանեին։ 
Խնդիրը բարդացրի, եթե Կարենի ունեցած ավել խնձորները լինեն 7-ը։ Ասացին որ չենք կարող, էստեղ նաև վերհիշեցինք, որ կենտ թվերը չենք կարող հավասար կիսել, իսկ զույգերը՝ կարող ենք։ 

Վարսիկ Աթոյան

Պատասխան՝ 2։
10․ Նարեն ամեն օր  ուտում է երեք անգամ: Քանի՞ անգամ  նա կուտի երկու շաբաթվա ընթացքում: 

Խնդիրը կարդում և քննարկում ենք։ Մեկ շաբաթը քանի՞ օր ունի։ Կրկնում ենք շաբաթվա օրերը։ Երկու շաբաթը քանի՞  օր ունի։ Եթե մեկ շաբաթը ունի 7 օր , ապա երկու շաբաթը կլինի 14 օր ՝ 7+ 7 = 14: Paint նկարչական ծրագրով կնկարենք  երկու շաբաթվա օրերը և ամեն օրվա վերևում կգրեք 3, քանի որ Նարեն ամեն օր 3 անգամ էր կերել։ Կստացվի 14 օր կերել է 3 անգամ։   Այնուհետև բոլոր 3 -ները կգումարենք , որպեսզի իմանանք 2 շաբաթվա ընթացքում քանի անգամ է կերել։ 3+3+3+3+3+3+3+3+3+3+3+3+3+3= 42

Մարինե Մանուկյան

Բանավոր լուծելուց հետո փորձեցինք լուծումն աղյուսակի տեսքով ներկայացնել։ Նշեմ, որ շատ արագ գտան օրինաչափություն և սկսեցին 3-ական ավելացնելով լրացնել։



	Օրերի քանակ 
	1 
	2 
	3 
	4 
	5 
	6 
	7 
	8 
	9 
	10 
	11 
	12 
	13 
	14 

	Ուտելու քանակ 
	3 
	6 
	9 
	12 
	15 
	18 
	21 
	24 
	27 
	30 
	33 
	36 
	39 
	42 


Լուծման մյուս տարբերակն էլ մեկ շաբաթվա քանակը՝ 21-ը գտնելուց հետո, առաջարկեցին երկու հատ 21 գումարել ։ Արդյունքում21+21= 42 ստացան։

Մանուշակ Աբրահամյան

Խնդրի լուծումը կկապենք տեխնոլոգիական գործունեության հետ։ Գունավոր թղթերից կկտրտենք քառակուսիներ 7 հատ, կշարենք մեկ շարքով (կլինի 1-ին շաբաթը), ներքևից կշարենք ևս 7 հատ (կլինի 2-րդ շաբաթը), որից հետո յուրաքանչյուր թղթի վրա կնկարենք 3 շրջան, նկարելուց հետո կհաշվենք շրջանակների քանակը հասկանալու համար թե Նարեն 2 շաբաթվա ընթացքում որքան կերավ։ Հաշվեցինք, ստացվեց 42 շրջանակ։
Դիանա Գևորգյան

Վերհիշել ենք շաբաթվա օրերը: 10-րդ խնդիրի պատասխանը  սովորողները շատ արագ հաշվեցին: Երկու շաբաթը ունի 14 օր , բազմապատկեցին 3-ով ստացան՝ 42: Այս խնդիրը փոփոխել և հաշվել ենք նաև այս տարբերակով՝

 1Նարեն ամեն օր  ուտում է երեք անգամ: Քանի՞ անգամ  նա կուտի սեպտեմբեր ամսվա  ընթացքում:

2Նարեն ամեն օր  ուտում է երեք անգամ: Քանի՞ անգամ  նա կուտի մեկ տարվա  ընթացքում:
Այս խնդիրները լուծելիս հաշվել ենք ամիսները, ամսվա օրերը: Հիշել, որ սեպտեմբերը ունի 30 օր և գտել, որ Նարեն սեպտեմբեր ամսվա ընթացքում կուտի 90 անգամ: Այսպես փորձել ենք նաև մյուս ամիսները և գտել, թե մեկ տարվա ընթացքում Նարեն որքան է ուտում / 1095/:

Մարգարիտ Թամազյան

Պատասխան՝ 42։
